
HEZKUNTZA 

Irakasleen eta ikastetxeen autonomiak hezkuntza sistemak hobetzen ditu 

OCDEren Pisa ebaluazio txosteneko emaitzak interpretatzen ikasteko jardunaldia egin dute Bilbon, Eusko Jaurlaritzak antolatuta. 

asier iturriagaetxebarria - BILBO 

Hezkuntza sistemak hobetzeko tresna da Pisa ebaluazio txostena. Ikastetxeak «iluntasunean» bizi dira, elkarren ondoan izan arren, ez dute bata bestearen berri izaten. Informazioa elkartrukatu barik, zaila izaten da aurrera egitea eta emaitza hobetzea. Horretarako, egiten den lana balekoa den edo ez jakin beharra dago; norberak dituen gaitasunak eta hutsuneak zeintzuk diren jakin behar da. Horretarako balio du Nazioarteko Ekonomi Lankidetza eta Garapenerako Erakundeak (OCDE) bi urtean behin egiten duen ebaluazio txostenak; herrialde bateko hezkuntza sistemaren egoera neurtzen du, beste hainbat herrialderekin alderatzeko. 

Ideia hori garatu zuen atzo Andreas Schleicher OCDEko Hezkuntza Zuzendaritzako Hezkuntz Adierazleak Aztertzeko Adarreko buruak. Bilboko Guggenheim museoan hitzaldia eskaini zuen, Jaurlaritzako Irakas Sistema Ebaluatu eta Ikertzeko Erakundeak (ISEI) antolatutako Pisa Symposium jardunaldian. Entzuleen artean Araba, Bizkai eta Gipuzkoako ikastetxe publikoetako eta kontzertatuetako arduradunak zeuden.Pisa 16 urteko umeen gaitasunak neurtzeko eta ebaluatzeko azterketa da. Euskal Autonomia Erkidegoko (EAE) irakaskuntza sistema orain bi urte OCDEk egindako azken Pisa ebaluazioan hasi zen bere jarduera nazioarteko beste herrialdeenekin alderatzen. Garai hartako hezkuntza arduradunak gustura geratu ziren emaitzekin. Bataz beste, OCDEren barruan dauden herrialdeen erdian geratu ziren EAEko ikasleen emaitzak. 
Proposamenak 

Emaitzak onak izan arren, batez ere irakaskuntza sistemaren ekitateari dagokion alorrean. Hala ere, hainbat hutsune agerian geratu ziren, batez ere zientzia eta matematikaren alorrean. Eskolan ikasitakoa bizitzako egunerokoan erabiltzeko ikasleek duten gaitasunean oinarritzen da Pisa. Schleicherrek esan zuenez, EAEko ikasleek tresnak erabiltzen badakite, baina gero zaila egiten zaie ezagutza horiek eguneroko arazoak ebazteko erabiltzea. «Abstrakzio hori egitea oso zaila da ikasleentzat, eta hutsune hori nabaria da hemen». 

Hutsune hori eta irakaskuntza sistemetan izan ohi diren beste batzuk konpontzeko bidea erakutsi zuen Schleicherrek bere hitzaldian. Proposamen zabalak izan ziren, zehaztasunik gabeak, bere jarduna amaitzean galdera-eskeen txandan entzule batek gogoratu zion moduan. Hori hala zela aitortu zion Pisa ebaluazioko buruak. «Euskadik behin bakarrik parte hartu du Pisan. Beste herrialde batzuekin, haien hezkuntza arduradunekin biltzen gara, eta hobetzeko proposamen zehatzagoan egiten ditugu, tokian tokiko errealitatera egokitutakoak».Schleicherren proposamenek zehaztasun handiegirik izan ez bazuten ere, hezkuntza sistema kudeatzen duten arduradunei zenbait ideia garrantzitsu iradoki zien. Esaterako, ikastetxeek ikasleei eskaera handia egiten badiete, emaitzak hobeak direla. «Finlandian, esaterako, irakasleek ez daukate goitik ezarritako curriculum zehatzik, baina zehatz mehatz dakite zeintzuk diren lortu behar dituzten emaitzak, eta hori jakinarazten diete ikasleei, beraiek ere erantzukizuna har dezaten». Hari horretara, ikastetxeen autonomia aipatu zuen, eta ikastetxeak zenbat eta autonomia handiagoa eduki, emaitzak orduan eta hobeak direla azpimarratu zuen.Ikasleen tutoretza eskola asko egotea eta ikasleak bere kabuz arazoak konpontzen ikastea ere garrantzitsua dela esan zuen. 


BALIOAK 

Balioen hezkuntza neurtzen hasi nahi du Pisak

 OCDEren barruan dauden herrialdeetako irakaskuntza sistemetan zabaltzen den ezagutza neurtzen eta ebaluatzen ahalegintzen da Pisa ebaluazio txostena. Ikuspegi akademikotik hartutako ezagutzak neurtzen ditu Pisak. 

Ea Pisak balioen hezkuntza neurtzeko asmoa duen galdetu zion entzule batek Andreas Schleicherri atzo. Baietz erantzun zion Schleicherrek. «Asmoa badaukagu, gizarte balioetan oinarritutako hezkuntzak gero eta garrantzia handiagoa duelako eta merezi duelako. Baina zailtasun handiak dauzkagu, OCDEren barruan errealitate eta kultur ikuspegi asko daudelako, eta horrenbestez, balioen inguruko ikuspegi orokorra egitea zaila egiten zaigulako». 

